
Jean-Gab e Manu son dous amigos non moi espabilados que atopan no maleteiro 
dun coche roubado unha mosca xigante. Contra todo prognóstico, lonxe de se 
desfaceren dela, deciden bautizala coma Dominique e adestrala para gañar cartos.

ENTREVISTA CON
QUENTIN DUPIEUX

Cando decides falar de persoas que son, digamos, un pouco tontas: como fas 
para  que resulten máis agradables? Supoño que algunhas persoas rexeitarán os 
protagonistas: poden rexeitar o feito de que sexan tan tontos. Nin sequera hai 
unha explicación! Son así: tómalo ou déixalo. Alguén me dixo que era unha buddy 
movie, mais en realidade é un código bastante clásico. Lembro cando descubrín 
Dous tontos moi tontos. Encantoume e quixen mostrarlla á miña moza. Ela díxome: 
«Parecen adolescentes, non é gracioso». Pensei que ese tipo de humor era univer-
sal, mais non. É, máis ben, o comportamento dos rapaces cando teñen entre 12 
anos e...

...e 60 anos. Si, non remata nunca! É terrible. E faime rir. Comezas con esas ideas 
tolas, mais logo precisas construír personaxes reais. Aínda que estean tolos, debes 
facer que sexa crible o feito de que alguén así poida existir. Se non, podes perder 
completamente a perspectiva ou facer un filme que non conecte con ninguén. Iso 
xa me ocorreu con Wrong. É un bo filme mais está tan afastado da realidade e é 
tan absurdo que só uns cantos geeks gozaron del. A xente normal pensou: «Por 
que, por que, por que?». Demasiados porqués.

Os teus personaxes non cuestionan nada do que lles acontece. Cando desco-
bren que no maleteiro do coche non hai un secador de cabelo, simplemente 
acéptano. Esa era a idea: atopan unha mosca xigante. Calquera persoa no seu 
lugar berraría e sairía correndo, mais eles limítanse a dicir: «Fou!, está viva?». É 
unha perspectiva completamente diferente da situación. Ademais, non é un filme 
de terror. A mosca non mete medo e penso que cando estás a ver o filme céntraste 
máis na relación de amizade, nos personaxes e no que lles ocorre. A mosca está alí, 
mais é coma unha mascota. Por suposto, é un monstro simpático, mais eles teñen 
os seus propios problemas humanos.

Tiña en mente todos eses monstros dos filmes dos anos 50, que semellan tan 
divertidos cando os vemos na actualidade? Pois tes razón. Medrei con eses fil-
mes de monstros de goma. Nos anos 80 tamén se facían así, xa que non existían 
as imaxes xeradas por computador. Así que era lóxico ir ás fontes, tamén porque 
quería que o monstro tivese unha conexión cos meus actores. Fixémolo á vella 
usanza. É unha marioneta. Logo creámoslle as patas por computador, e listo!
A xente pregúntase: «por que a mosca?», e antes preguntábase: «por que o neu-
mático de Rubber». Probablemente, algunhas persoas cuestionarano e suxerirán 
que un mosquito era unha opción mellor. Normalmente teño moitas ideas, mais 

cando unha delas non marcha da miña cabeza sei que algo nela pode funcionar. E 
esta mosca atrapada no maleteiro seguía volvendo unha e outra vez. Quixen xogar 
coas expectativas do espectador, que ao sentar a ver un filme titulado Mandibules 
probablemente agarde atopar unha historia chea de mortos e sangue. Pola contra, 
o meu obxectivo foi falar da importancia da amizade.

Gústanche os personaxes que se obsesionan con algunha idea, coma Jean Du-
jardin coa súa chaqueta no teu anterior filme, ou, neste caso, Manu e Jean Gab, 
convencidos de que o seu achado ha mudar a súa vida. Se cadra eu son así tamén 
e obsesiónome co que fago. A miña vida persoal é normal, coa miña esposa e os 
meus fillos, mais nin xogo ao tenis, nin teño un barco, nin viaxo. Son, máis ben, 
un home familiar que teima en facer filmes. É o único que fago!

Se houbese que resumir os teus filmes, poderiamos dicir que sempre semellan 
historias simples. O desvarío está nos detalles. Polo xeral é algo que se nos ocorre 
no set. Pódolle dicir a un actor: «Non tes nada que facer durante uns segundos, 
por que non te tocas un pouco o cabelo?». Penso que o xeito en que fago os meus 
filmes, a formulación e a música, fai posible a miña presenza en festivais de cine-
ma. Tento facer que unha comedia tonta pareza un filme serio. Cando ves unha 
comedia tonta con Will Ferrell, sabes que é unha comedia tonta con Will Ferrell. 
Non é un filme, é lecer. Non obstante, eu fago comedias en serio.
Neste caso, pensei en Non é país para vellos, mais só polo aspecto do filme e o feito 
de que non usaran música. Para min era un concepto interesante porque cando 
vexo un filme con demasiada música, fico conxelado. Nin sequera podo rir. Cando 
a música está aí para explicar que «aquí está o momento sentimental e aquí o 
momento divertido», penso «non, así non».

Es músico e dj, ademais de cineasta. Estas dúas facetas da súa personalidade 
artística nútrense entre si? Tanto no ámbito da música coma no cinema déixome 
guiar polo instinto. Non hai nada intelectual no que eu fago. É obvio que am-
bas disciplinas sempre estiveron moi conectadas. Todos os músicos son un pouco 
actores, non hai máis ca pensar en Marilyn Manson ou David Bowie. Eu, por 
suposto, non me inclúo entre eles. Eu só subo a un escenario para poñer discos, e 
paso as miñas actuacións mirando para abaixo. Sería un actor terrible.

autor, me da la risa». El Periódico. https://www.elperiodico.com/es/ocio-y-cultura/20200905/entrevis-

